
   

                                                

SAMNINGUR 
um umsýslu vegna Icesave-samninganna 

 
Tryggingarsjóður innstæðueigenda og fjárfesta hér eftir nefndur „TIF“ og 
fjármálaráðherra fyrir hönd íslenska ríkisins, gera með sér eftirfarandi samning: 

1. FORSENDUR 

 

1.1. Samningurinn er gerður vegna greiðslna hollenskra og breskra stjórnvalda til 
innstæðueigenda í útibúum Landsbanka Íslands hf. í Amsterdam og London 
og samninga við áðurnefnd stjórnvöld, m.a. um endurgreiðslu og skaðleysi, 
sem TIF og íslenska ríkið ráðgera að staðfesta, fáist til þess lagaheimild. Í 
samningunum felst í meginatriðum að greitt verði til innstæðueigenda sem 
nemur lágmarksfjárhæð samkvæmt lögum 98/1999 (allt að EUR 20.887 fyrir 
hvern innstæðueigenda) auk nánar tilgreindra vaxta. Allt að frátöldu því sem 
greitt verður úr búi Landsbanka Íslands hf. samkvæmt nánari ákvæðum 
samninganna.  Íslenska ríkið mun ábyrgjast efndir TIF að fullu.1 

 

1.2. Með samningi þessum er ætlunin að skipta verkum og ábyrgð um framkvæmd 
samninganna að því er varðar fjárhagsleg atriði er tengjast fullnustu 
samninganna, eftirliti með slitameðferð og fjárhagslega umsýslu í tengslum við 
úthlutanir úr búi Landsbanka Íslands hf. og upplýsingagjöf til Alþingis. 

 

1.3. Drög að lagafrumvarpi „um heimild til handa fjármálaráðherra til að staðfesta 
samninga áritaða um ábyrgð á (a) endurgreiðslu Tryggingarsjóðs 
innstæðueigenda og fjárfesta til breska og hollenska ríkisins á kostnaði af 
greiðslu lágmarkstryggingar til innstæðueigenda í útibúum Landsbanka Íslands 
hf. í Bretlandi og Hollandi og (b) á greiðslu eftirstöðva og vaxta af þeim 
skuldbindingum“ kveða á um samning þessa efnis milli TIF of íslenska ríkisins 

 
 

1 Hér eftir verður rætt um „samningana“, en nánar tiltekið er um að ræða endurgreiðslu- og 
skaðleysissamning (e. Reimbursement and Indemnity Agreements) með aðild hlutaðeigandi ríkja og 
Tryggingarsjóðs innstæðueigenda og fjárfesta (TIF). Samhliða endurgreiðslu- og skaðleysissamningunum 
gerir TIF sérstakan jafnstöðusamning (e. Pari Passu Agreement); uppgjörssamning (e. Settlement 
Agreement) og áritar sérstaka bókun varðandi gjaldeyrismálefni (e. Currency Side Letter). Verður vikið að 
hinum síðarnefndu samningum eftir því sem tilefni er til. 

1.4. Samningurinn verður endanlega staðfestur af aðilum hans þegar og ef 
frumvarp samkvæmt gr. 1.3. hér að framan öðlast lagagildi og samhliða 
staðfestingu þeirra samninga sem kveðið er á um í 1. gr. frumvarpsdraganna. 

 

2. GREIÐSLUR SAMKVÆMT ENDURGREIÐSLU- OG SKAÐLEYSISSAMNINGI 

 

2.1. Samkvæmt þeim samningum sem greinir í 1. gr. ábyrgist íslenska ríkið 
skuldbindingar TIF að fullu og öllu leyti. Íslenska ríkið ber þannig ábyrgð á 
endurgreiðslu þeirra fjárhæða sem samningarnir taka til að því marki sem eigið 
fé innstæðudeildar TIF hrekkur ekki til að standa undir skuldbindingunum. 
Við mat á eigin fé og útreikningi þess skal miðað við ákvörðun stjórnar TIF 
sem skal taka mið af endurskoðuðu ársuppgjöri við áramótin 2010 og 2011 
eða öðru uppgjöri sem aðilar koma sér saman um. TIF skal greiða þá fjárhæð 
sem um ræðir samkvæmt nánari tilvísun ráðuneytisins. Uppgjör samkvæmt 
þessu skal fara fram eigi síðar en þann 31. janúar 2011. 

  

2.2. Í samræmi við ákvarðanir aðgerðaráðsins, sbr. gr. 4.3, skal fjármálaráðuneytið í 
framhaldinu endurgreiða TIF fé að því marki sem þarf til að mæta þeim 
kostnaði sem TIF hefur orðið fyrir í kjölfar hruns íslenskra banka og 
sparisjóða frá árinu 2008, kostnaði sem TIF verður fyrirsjáanlega fyrir í 
framtíðinni af sömu ástæðu, vegna umsýslu samnings þessa og öðrum 
kostnaði sem til kann að falla vegna sömu mála. TIF ber ekki með öðrum 
eignum sínum eða fjármunum að neinu leyti ábyrgð á endurgreiðslu 
samkvæmt þeim samningum sem greinir í 1. gr. Til viðbótar þeim fjármunum 
sem um ræðir í gr. 2.1 ver TIF þeim fjármunum sem úthlutað verður til TIF úr 
búi Landsbanka Íslands til greiðslna inn á höfuðstól í samkvæmt 
samningunum. Vaxtaafborganir sem inna á af hendi til viðsemjenda, greiðir 
ríkissjóður, fyrir milligöngu TIF. 

 

2.3. Nemi úthlutanir úr búi Landsbanka Íslands hf. til TIF samanlagt hærri fjárhæð 
en a) greiðslu skv. gr. 2.1. og b) skuldbindingu um endurgreiðslu höfuðstóls 
skal TIF greiða fjármálaráðuneytinu það sem umfram er til að bæta þann 
kostnað sem fjármálaráðuneytið og ríkissjóður verða fyrir vegna greiðslu vaxta 
og annars kostnaðar af þeim samningum sem um ræðir í 1. gr. 

2.4. Í samningunum er gert ráð fyrir að fyrsta endurgreiðslutímabili ljúki á miðju ári 
2016. Munu þá eftirstöðvar verða gerðar upp innan árs, þ.e. ef sú fjárhæð 
verður á þeim tíma lægri en sem nemur 45 milljörðum íslenskra króna í heild 
sinni. Íslenskra ríkið mun þá inna eftirstöðvagreiðsluna af hendi til 
viðsemjenda gegn framsali af hendi TIF á þeim kröfum sem enn kunna að 
vera fyrir hendi í bú Landsbanka Íslands hf. vegna innstæðna, nema um annað 
fyrirkomulag verði þá samið. 

 

2.5. Ef eftirstöðvar skuldar samkvæmt samningunum nema hærri fjárhæð en kr. 45 
milljörðum árið 2016 er gert ráð fyrir því að annað endurgreiðslutímabil hefjist og 
verði þá eftirstöðvar höfuðstóls og vextir af honum greiddar á lengra tímabili 
en einu ári, allt í hlutfalli við eftirstöðvafjárhæð. TIF mun við það tímamark (í 
júní 2016) framselja íslenska ríkinu allar kröfur sínar á hendur búi Landsbanka 
Íslands hf. auk annarra eigna sem fjármálaráðuneytið hefur lagt TIF  til, sbr. gr. 
2.1 og mun íslenska ríkið þá eftirleiðis standa skil á afborgunum höfuðstóls og 
vaxta allt þar til skuldin er að fullu greidd. 

 

2.6. Frágangur mála samkvæmt gr. 2.1.-2.5 breytir ekki formlegri samningsaðild eða 
ábyrgð gagnvart hollenskum og breskum stjórnvöldum. 

 

3. UMSÝSLUHLUTVERK TIF Á SAMNINGSTÍMANUM 

 

3.1  TIF mun annast samskipti við viðsemjendur vegna greiðslna samkvæmt 
endurgreiðslu- og skaðleysissamningi og annarra þeirra fylgisamninga sem 
tilgreindir eru í neðanmálsgrein nr. 1. hér að framan. Í því felst að TIF mun 
annast:  

 

(a) að sannreyna þær upphæðir sem til greiðslu eiga að koma samkvæmt 
samningunum. Er hér átti við upphaflegan höfuðstól eins og hann er 
ákvarðaður samkvæmt samningnunum. Aðilar eru sammála um að leggja til 
grundvallar að meginstefnu til þær fjárhæðir og upplýsingar sem fengnar 

hafa verið hjá slitastjórn Landsbanka Íslands hf. en TIF skal ávallt vera 
heimilt að framkvæma eigin útreikninga og bera saman við gögn 
slitastjórnar Landsbanka Íslands hf. og viðsemjenda. 

 

(b) útreikning vaxtaafborgana sem til greiðslu koma á tímabilinu frá gildistöku 
samninganna til og með júní 2016 svo og milligöngu um greiðslu þeirra. 
TIF mun með hæfilegum fyrirvara, svo tímanlega að ekki verði um vanskil 
að ræða af greiðsluskuldbindingum samkvæmt samningunum, tilkynna 
fjármálaráðuneytinu um greiðslur sem inna þarf að hendi vegna 
vaxtaafborgana. 

 

(c) greiðslu til viðsemjenda á þeim fjármunum sem úthlutað verður úr búi 
Landsbanka Íslands og til þeirra eiga að renna samkvæmt ákvæðum 
samninganna. 

 

4. HAGSMUNAGÆSLA 

 

4.1. Aðilum samnings þessa er ljóst að á miklu ríður að skipti á búi Landsbanka 
Íslands verði með eins hagstæðri niðurstöðu og framast er unnt. Gífurlegir 
hagsmunir eru af því að við slita- og skiptameðferð náist hámarksverð fyrir 
eignir og kostnaði verði haldið í skefjum. Þá eru aðilar sammála um að stuðla 
verði að því að slita- og skiptameðferðinni verði hraðað eftir því sem unnt er 
og greiðslur upp í kröfur verði inntar af hendi strax og forsendur til þess 
skapast. Jafnframt skal hagsmuna TIF og íslenska ríkisins gætt til hins ítrasta, 
m.a. með því að láta reyna á svokallaðan „ofurforgang“ (e. Super-Priority) til 
samræmis við ákvæði þeirra samninga sem fyrir liggja þegar það verður 
tímabært. 

 

4.2. Í því skyni að tryggja að markmið samkvæmt gr. 4.1. náist munu aðilar skipa 
sérstakt aðgerðaráð sem skipað skal þremur mönnum og annast þau verkefni 
sem því verða falin samkvæmt þessum samningi og síðari ákvörðunum. Skipar 
TIF einn mann en fjármálaráðherra tvo. 

4.3. Aðgerðaráðið skal í upphafi starfs síns gera áætlun um þá upphæð sem 
fjármálaráðuneytið skal leggja TIF til og fjallað er um í gr. 2.2. Einnig skal það 
árlega útbúa og samþykkja sérstaklega rekstraráætlun fyrir næstkomandi ár eða 
annað það tímabil sem aðilar eru sammála um. Aðgerðaráð eða aðilar sem 
ráðið tilnefnir til þess skal annast samskipti við slita- og skilanefndir 
Landsbanka Íslands hf., hagsmunagæslu gagnvart öðrum kröfuhöfum, rekstur 
dómsmála eftir því sem þörf krefur, auk annars þess sem tilheyrir almennri 
hagsmunagæslu. Telji aðgerðaráðið þörf á getur það  leitað til sérfræðinga og 
ráðgjafa á þeim sviðum sem nauðsyn krefur til að fylgja eftir einstökum málum 
svo og aðstoða við stefnumótun og áætlanagerð. 

 

5. UPPLÝSINGAGJÖF 

 

5.1. Mikilvægt er að tryggja með öllum tiltækum ráðum að fjármálaráðuneytinu og 
Alþingi verð gerð regluleg grein fyrir málefnum Landsbanka Íslands hf. og 
allar áætlanir um þróun þeirra fjárhagsskuldbindinga sem um ræðir verði 
tiltækar. 

 

5.2. Aðgerðaráð mun árlega gefa Alþingi skýrslu um starfsemi sína, veita 
upplýsingar um framgang mála og ítarlegt yfirlit um spár varðandi 
endurheimtur eigna og úthlutun úr búi Landsbankans. 

 

6. ÖNNUR ATRIÐI. 

Þessi samningur er áritaður til bráðabirgða af TIF og jármálaráðherra og verður 
lagður fram sem fylgiskjal við þinglega meðferð lagafrumvarps þess sem getið er í 1. 
gr. þessa samnings. Áritunin staðfestir að aðilar hafa náð samkomulagi um 
efnisinnihald samningsins og munu undirrita hann þegar og ef lög taka gildi sem 
heimila fjármálaráðherra að staðfesta samningana. 

 

7. GILDISTAKA 

Ef lög taka gildi sem heimila fjármálaráðherra að undirrita samningana sem getið er 
um í 1. gr. þá gildir samningur þessi til 31. desember 2016. Gildistímann má þó 
framlengja ef aðilar eru sammála um að ástæða sé til út frá hagsmunum TIF og 
íslenska ríkisins. 

 

 

 

Reykjavík, ____________________, 

 

 

___________________________  ___________________________ 

f.h. íslenska ríkisins     f.h. TIF 

 

 

Vottar að undirritun og réttri dagsetningu: 

